
Udal eta mankomunitateen ordezkariak Nafarroan uraren kudeaketa iraunkorra egiteari buruz 
Sanzberro eta Salanueva kontseilariek ere parte hartu dute “toki entitateak uraren eta ibaien kudeaketa iraunkorrean” izeneko jardunaldian
Asteazkena, 2008ko otsailaren 20an. Udal eta mankomunitateen ordezkariek parte hartu dute gaur goizean “toki entitateak uraren eta ibaien kudeaketa iraunkorrean” izeneko jardunaldian. Landa Garapeneko eta Ingurumeneko Departamentuari loturik dagoen Nafarroako Ingurumen Baliabideen Zentroak antolatu du ekitaldia, Nafarroako Udal eta Kontzejuen Federazioak lagunduta. Xedea izan da toki entitateei informazioa ematea Uraren Esparru Zuzentarauak, akuiferoen eta ibaien kudeaketari dagokionez, haiei nola eragiten dien jakin dezaten, eta, horrez gain, zenbait udalerritan gauzatzen diren jardunbide egokiak aurkeztea.
Nafarroako Gobernuko Landa Garapeneko eta Ingurumeneko kontseilariak, Begoña Sanzberro Iturriríak, eta Nafarroako Udal eta Kontzejuen Federazioko buruak, Jesús María García Antónek, eman diote hasiera jardunaldiari. Ekitaldiaren amaieran, berriz, Toki Administrazioko kontseilariak, Amelia Salanueva Murguialdayk, parte hartu du. 

Bere mintzaldian, Sanzberro kontseilariak gogorarazi du Uraren Esparru Zuzentarauak lau oinarri nagusi dituela: urak egoera ekologiko onean egon dadin lortzea, uraren kudeaketari ikuspegi integratua ematea, erabilera iraunkorra, kostuak berreskuratzean oinarritua, eta partaidetza prozesuak ezartzea bai planifikaziorako bai kudeaketarako.
Nafarroan indarrean da Uraren Kudeaketa eta Erabilera Iraunkorrerako Estrategia, Parlamentuak 2004an onetsia, eta horri dagokion Ekintza Plana, Nafarroako Gobernuak diseinatua, 7 milioi euroko gastu aurrekontuarekin 2005-2009 urteetarako. Testuinguru horretan, Sanzberro kontseilariak oroitarazi duenez, Landa Garapeneko eta Ingurumeneko Departamentuak 1,9 milioi euroko inbertsio egin du ibaiak iragazgaizten eta ibai-bazterrak lehengoratzen, eta 2008. urterako 1,2 milioi euroko gastu xedapena dago basa fauna eta floraren espezieak eta haien habitatak berreskuratu eta hobetzeko.

Jardunaldia
Jardunaldiaren lehenbiziko zatiaren gaiak izan dira Uraren Esparru Zuzentaraua udalerrietan eta kudeaketa iraunkorra, eta hauek izan dira ponentziak aurkeztu dituztenak: Josefina Maestu, Ingurumen Ministeriokoa, “Uraren Esparru Zuzentaraua, ikuspegi berriak uraren kudeaketan eta toki entitateen eginkizunean” hitzaldia eskaini duena; Gabriel Borrás, Kataluniako Uraren Agentziakoa, “Uraren kudeaketa integrala eta udalerriekiko lotura” izenburuko ponentziarekin, eta Javier Torrens, Iruñerriko Mankomunitateko burua, hitzaldi honekin: “Uraren ziklo integralaren kudeaketa iraunkorra helburu Iruñerriko Mankomunitatean”.

Jardunaldiaren bigarren zatiak, “Toki entitateei eragiten dieten araudia eta programak” izenekoak, partaide hauek izan ditu: Juan José Grau, Nafarroako Gobernuko Uraren Zerbitzuko zuzendaria, “Uraren Esparru Zuzentarauaren aplikazioa Nafarroan” gaiaz mintzatu dena; Javier Castiella, Uraren Zerbitzuko teknikaria, “Toki kudeaketaren inguruko araudi berria eta planak (uholdeei buruzko zuzentaraua eta berrerabilerari buruzko dekretua)” izenburuko hitzaldiarekin; Andrés Solak, NILSAko kudeatzaileak, 2007-2015 urteetako saneamendu planari buruz hitz egin du, eta Ángel Pinok, Tokia Administrazioko Departamentukoak, Hornidura Planari buruz.

Jardunaldiaren azken zatian Nafarroako zenbait toki entitatek gauzatzen dituzten jardunbide egokiak aurkeztu dira. Multzo honetako partaideak izan dira Juan Jesús Basarte Osés, Azkoiengo alkatea, herrian egindako zenbait ekimen azaldu dituena, besteak beste, ibai bazterrak eta meandroak lehengoratzea, aisialdirako erabilerak, bidegorria, bereizteko sarea etab.; Mikel Baztán, Noaingo Udalekoa, lorezaintzaren arloan uraren kudeaketa eraginkorra egiteari buruz mintzatu da; amaitzeko, Francisco Javier Sanz Carramiñanak, Castejóngo alkateak, udal instalazioetan ura aurreztu eta modu eraginkorrean erabiltzeko planaren berri eman du.

Uraren Esparru Zuzentaraua 

Uraren Esparru Zuzentarauak aldaketa handia dakar aurreko araudi eta planekin alderatuta, garrantzi berezia ematen baitie uraren egoera ekologikoari eta erabilera iraunkorrari. Arau horretan uretako ekosistemen hobekuntza nabarmena lortzeko xedea duten zenbait jarduera definitzen dira. Nafarroan, zuzentaraua Uraren Kudeaketa eta Erabilerarako Nafarroako Estrategian dago jasota.
Uraren Esparru Zuzentarauarekin batera, udal jarduerari eragiten dioten beste batzuk ere onetsi dira, Europa nahiz Estatu mailakoak, esate baterako uholdeei buruzko zuzentaraua edo berrerabilerari buruzko dekretua. Horrez gain, toki entitatek saneamendu plan berri bat dute, 2007-2015 urteetakoa.

Gar egun, Nafarroako Gobernuak eta toki entitateek batera egiten dute hiri horniduraren kudeaketa, industria horniduraren zati handi bat, eta saneamendua, eta zenbaitetan elkarrekin jarduten dute ibaibideak eta bazterrak lehengoratzeko lanetan. Azken urteetan jarduketak egin dira udalerrietako horniduraren eta saneamenduaren arloan, baina oraindik ukitu gabe daude ibaien kudeaketari eragiten dioten zenbait gai, uholdeek une zehatzetan sortzen dituzten arazoak, eta, halaber, hirigintzaren eta jabari publiko hidraulikoaren arteko harremana. 

Uraren Foroak proposatutako neurriak
Nafarroako Uraren Foroak, Uraren Esparru Zuzentaraua betetze aldera, antolatu dituen partaidetza prozesuen barruan, udal esparruarekin zerikusia duten proposamen batzuk plazaratu dira: uraren kalitatea hobetzea (arazketa eta saneamendu sareen mantentzea); ibaien inguruen, ibaibideen eta bazterren kudeaketa (ibaietako inguruen erabilerak antolatuz eta ibaibideen eta bazterren kudeaketa irizpide komun eta aldez aurretik adostutakoei jarraikiz betetzea). Atal honetan nabarmendu da, era berean, udalek bete beharreko eginkizuna uholdeen kudeaketan.

Beste proposamen batzuk erabilera iraunkorrari buruzkoak dira, aurreikustekoa den hirigintza hazkundea kontuan hartuz; uren berrerabilera bultzatuz, hornidura sareen mantentzea hobetuz; uraren kontsumoa murriztuz zerbitzu publikoetan (eraikinak eta lorategiak) eta tarifak eguneratuz. Azkenik, herritarren heziketa eta sentsibilizazioa azpimarratzen dira. 

Izan ere, Uraren Esparru Zuzentarautik aterako diren arro plan berrietan, aurreikusirik dago azpiegituretan oinarritutako planetatik udal eta toki entitateetan zuzenean eragiten duten bestelako neurriak ere jasotzen dituzten planetara pasatzea.

